
˙ar©a XCI 2018 11

Ûew© kelmiet fir-ramel 

Charles Casha

Xtaqt nisma’ l-bikja tiegħek
moħbija f’qalb muġugħa,
biex forsi nifhem sewwa
x’kien qed itaqqal qalbek.
U f’dik il-lejla rajtek
fi nżul ix-xemx għajjiena,
bi dmugħ għajnejk iġelben
fuq wiċċek lellux isfar.
Staqsejtek biex tweġibni
’ma fommok baqa’ sieket,
filwaqt li b’mewġ ritwali
saqajk tmellsu, mistrieħa
fir-ramel, artab, niedi
li fuqu ktibt bir-rogħda
iż-żewġ kelmiet tal-biża’
li fija nisslu diqa.
Titgerbeb għal għarrieda,
ġiet mewġa b’qawwa kbira,
f’dagħbien mudlam ħaditek,
’il bogħod f’lok misterjuż,
fejn forsi wara kollox

int dejjem xtaqt li tmur,
biex tibki dik il-bikja
fejn ma jisimgħek ħadd.
U jien hawn għadni waħdi
nistenna f’xatt il-baħar
biex għada jew pitgħada,
il-mewġa ġġibek lura,
u ż-żewġ kelmiet fir-ramel
ma jkunu jfissru xejn.


